
PRAKATA

Alhamdulillah,  berkat ilham dan rahmat Allah, buku yang bertajuk 
PERSPEKTIF SEJARAH DAN TAMADUN ISLAM DI BORNEO ini 
dapat diselesaikan sesuai dengan rencana. Walaupun ia ditulis memakan 
masa yang agak lama iaitu selama enam bulan. Ini disebabkan kesukaran 
mengumpulkan bahan-bahan berkaitan. Buku ini ditulis bermula pada awal 
bulan Disember 2014 dan selesai pada tarikh 4 Syaban 1436/22 Mei 2015. 

Buku ini terdiri dari 16 bab. Bab 1 membincangkan Kesultanan Brunei 
dan kontribusi Kesultanan Brunei dalam bidang penyebaran agama Islam 
di Borneo. Perbincangan bermula dengan Brunei Tua, yang diasaskan oleh 
Awang Alak Batatar – seorang penganut Hindu Majapahit. Akan tetapi setelah 
menikahi puteri Sultan Johor, Awang Alak Batatar memeluk Islam kemudian 
menukar namanya kepada Sultan Muhammad Shah. Baginda naik tahta  pada 
tahun 1370 M. Kegemilangan Kesultanan Melayu Islam Brunei berakhir 
setelah penjajah British berjaya masuk ke Sarawak dan terus menjajah 
seluruh negeri Sarawak. Pada 24 September 1841, Raja Muda Hashim 
telah menyerahkan Kerajaan Sarawak kepada James Brooke, kerana untuk 
membalas jasa baik James Brooke yang telah membantu beliau mengamankan 
kaum pembrontak. Dengan diserahkan Kerajaan Sarawak kepada Brooke ini 
menandakan berakhirlah keseluruhan pengaruh Kesultanan Brunei di tanah 
Sarawak. 

Bab 2 – 13 membincangkan tentang sejarah Kesultanan Melayu 
Kalimantan Barat dengan segala fenomena yang berlaku. Perbahasan bermula 
dari Sejarah Kesultanan Sanggau, Kesultanan di Hulu Kapuas, Kesultanan 
Sintang, Kesultanan Sukadana – Kesultanan Tanjungpura, Kesultanan Landak, 
Kesultanan Mempawah, Kesultanan Kubu, Kesultanan Sambas dan Kesultanan 
Pontianak. Kedua belas kesultanan ini telah memberi kontribusi yang besar 
terhadap penerokaan sesebuah bandar, pembinaan kota, pembinaan sosio-
budaya, politik, ekonomi  dan penyebaran agama Islam di Kalimantan Barat. 

Namun, disebabkan ketidaktahuan, kealpaan, atau lupa sejarah, peranan para 
sultan ini dinafikan setelah mereka ikhlas menyerahkan emperium masing-
masing kepada NKRI. Walau bagaimanapun, setelah sekian lama merdeka, 
kini barulah perhatian diberikan hanya secebis sahaja. 

Bab 14 – 15 membincangkan Sejarah Kesultanan Kalimantan Timur dan 
Kalimantan Selatan. Sepertimana Kalimantan Barat, Kalimantan Timur dan 
Kalimantan Selatan juga telah memainkan peranan penting dalam membina 
sesebuah kesultanan dengan membuka beberapa buah kota dan pelabuhan. 
Usaha-usaha para sultan di Kalimatan Timur dan Kalimantan Selatan 
bermula daripada zaman Kerajaan Hindu – Majapahit, setelah mengalami 
proses asimilasi dengan kaum Dayak lalu membina sebuah Kerajaan Islam 
yang mapan. Kemudian akhirnya, kegemilangan sultann-sultan ini  berakhir 
dengan kehadiran kaum penceroboh – penjajah Belanda. Kini, Kalimantan 
Barat, Kalimantan Timur dan Kalimatan Selatan hanya menyisakan puing-
puing sejarah yang hampir pupus dan lenyap ditelan zaman.

Bab 16 membincangkan Perspektif Sejarah Sarawak dan perkaitan 
dengan Kesultanan Brunei tempoh dulu, perkaitannya dengan kedatangan 
agama Islam – dakwah Islamiah di Bumi Kenyalang dan Sarawak di bawah 
penjajah British.  Selain itu, memaparkan pencapaian usaha-usaha dakwah 
yang telah dimainkan oleh para ulama dan cendekiawan Sarawak sekitar abad 
ke-19. Kini, Sarawak telah menjadi sebuah negeri kontemporari dan maju. 
Antara kemajuan nyata dalam dakwah Islamiah adalah di setiap bandar-
bandar bahagian, daerah, daerah kecil dan kampung terdapat binaan-binaan 
masjid yang parmanen. 

Dalam penulisan buku Perspektif Sejarah ini, penulis telah berusaha 
dengan segala daya mengumpulkan pelbagai literatur, membuat perbandingan 
dan analisis terhadap fakta yang berlaku. Penulis telah berusaha dengan 
optimum menganalisis setiap susur galur keturunan sultan-sultan dan garis 
keturunan mereka di Kalimantan Barat, Kalimantan Timur, Kalimantan 
Selatan dan Brunei Darussalam. Ini bertujuan untuk mendapatkan fakta yang 
sebenar dan tulisan yang objektif. Penulis amat menyedari dalam tulisan yang 
menghabiskan banyak tenaga dan masa ini masih banyak kelemahan yang 
mesti diperbaiki. Menyedari kelemahan-kelemahan ini, maka penulis sangat 
mengharapkan kritikan dan saran-saran yang konstruktif dari semua pembaca 
bagi perbaikan kandungan buku ini. Kelemahan dan kekeliruan yang terjadi 
dalam tulisan ini bukan disengaja, tetapi benar-benar bersifat manusiawi. 

Semoga dengan kehadiran buku Perspektif Sejarah Dan Tamadun 
Islam di Borneo ini dapat menjadi bahan bacaan yang berguna bagi pencinta 
sejarah, menjadi bahan rujukan dan keperluan ilmu pengetahuan. 

Penulis merakamkan ucapan terima kasih yang setinggi-tingginya 
kepada YB Datuk Amar Haji Awang Tengah bin Ali Hasan, Menteri 

Perancangan Sumber dan Alam Sekitar II, Menteri Kemudahan Awam & 
Menteri Pembangunan Perindustrian Sarawak, yang telah ikhlas memberi 
Sekapur Sirih terhadap buku ini. Semoga ia menjadi nilai silaturahim yang 
berterusan antara penulis dengan YB Datuk Amar dan memberi energi 
intrinsik kepada penulis untuk sentiasa rajin berkarya dan menulis buku-buku 
ilmu. Sekali lagi, terima kasih YB Datuk Amar. 

Di atas segala kekurangan buku ini hanya kepada Allah penulis 
beristighfar sambil memohon keredhaan ibunda tercinta Utin Aida Binti Gusti 
Mustafa Achmad @ Gusti Umar serta arwah ayahnda Abang Yaman bin 
Abang Dari. Dalam penulisan buku ini penulis sentiasa mendapat dorongan 
kuat dari  isteri tercinta Jaminah binti Haji Saidi dan anak-anak tersayang 
Puteri Nur Izamiah, Abang Muhammad Ahlul Rakyi, Abang Muhammad 
Ahlul Badri dan Puteri Nur Izzah. Semoga dengan dorongan tersebut akan 
menyemai perasaan kasih sayang menuju sebuah keluarga bahagia, sakinah  
mawaddah warahmah. Yang akhirnya  merangsang minda, intelek, semangat 
untuk belajar, menjadi anak yang soleh-solehah dan ilmuwan yang takwa di 
kemudian hari. 

Akhir sekali, semoga Allah merahmati  penulis dan pembaca. Amin,  ya 
mujib al-saa’ilin. 

Kuching, Isnin 7 Sya’ban 1436/25 Mei 2015
Penulis,

DR. ABANG ISHAR BIN ABANG YAMAN, Ph.D

BAB 1
 KESULTANAN BRUNEI

Mukadimah
Catatan awal mengenai Kerajaan di Borneo yang dikaitkan dengan kewujudan 
Brunei terdapat dalam sumber China “Liang Shu” pada tahun 518 M. Menurut 
sumber ini dahulu nama Brunei dikenali sebagai sebuah Negeri Po-li.  Untuk 
memastikan lokasi sebenar Negeri Po-li ini agak sukar. Ini dikeranakan tidak 
terdapat sumber-sumber yang boleh menjelaskan fakta-fakta keberadaan 
lokasi sebenar Negeri Po-li. Pernyataan ini pernah dikatakan Haji Abd. Karim 
bin Haji Abd. Rahman (2008), salah seorang cendekiawan Brunei yang 
mengatakan ‘agak sukar menentukan lokasi sebenar negeri tersebut di Borneo 
walaupun ia diperkirakan berada di pantai Barat Laut Borneo. Andaian ini 
berdasarkan keterangan daripada sumber yang mengatakan bahawa ia terletak 
di sebuah pulau sebelah tenggara Canton dan mempunyai jarak pelayaran dari 
Canton ke  Po-li selama 60 hari. Dalam sumber China yang lain menyebutkan 
bahawa pelayaran dari China ke Po-li adalah melalui negeri-negeri Indo 
China kemudian ke Tan-Tan (Kelantan) dan barulah datang ke Po-li’. Di 
era kontemporari ini, Brunei lebih terkenal dengan sebutan ‘Negara Brunei 
Darussalam’ State of Brunei Abode of Peace, merupakan sebuah kerajaan 
yang sangat kaya yang terletak di bahagian Utara Borneo. Negara Brunei 
Darussalam diapit oleh dua wilayah Malaysia, Negeri Sabah dan Negeri 
Sarawak dan diperintah oleh keturunan Sultan, sekarang Sultan Hasanal 
Bolkiah. Negara Brunei Darussalam, mempunyai luas 5,765 km2 dan jumlah 
penduduk 385,660 jiwa dan menjadi sebuah negara merdeka dan berdaulat 
penuh dari persemakmuran Inggris pada 1 Januari 1984. 

Nama Brunei di Zaman Dahulu
Sebagaimana dinyatakan dalam sumber-sumber China, Brunei di zaman 
dahulu mempunyai beberapa nama-nama yang kerapkali dipaparkan dalam 
buku-buku sejarah. Berdasarkan Groenveldt, W.P (1876) bahawa Kerajaan 
di Borneo yang dikaitkan dengan Brunei dalam sumber China “Liang Shu” 
pada tahun 518 M dikenali sebagai Negeri Po-li. Pada tahun 977 M terdapat 
keterangan mengenai Kerajaan di Borneo dari sumber China ‘Chau-fan-chi’, 
Kerajaan yang dimaksudkan dikenali sebagai nama Po-ni, yang merupakan 
Kerajaan awal Brunei sebelum berdirinya Kesultanan Brunei pada abad ke-
14 M (Hirth & Rockhill, 1966 : 24). Berdasarkan dapatan kajian arkeologi 
di Sungai Kupang telah menemukan beberapa artifak sejarah khususnya 
jenis tembikar buatan China zaman Dinasti Sung (960 – 1279 M), tembikar 
buatan Siam, Indo-China dan tempatan. Menurut Haji Abd Karim (2008) 
berdasarkan fakta-fakta temuan ini menunjukkan bahawa pusat Kerajaan 
Brunei awal pernah didirikan di daerah Sungai Kupang. Dengan kedudukan 
yang terletak di bahagian pedalaman Teluk Brunei itu secara tidak langsung 
telah memudahkan orang-orang Brunei menguasai Teluk Brunei yang pada 
waktu itu sudah menjadi pusat perdagangan utama di bahagian Barat Laut 
Borneo. Fakta ini sangat bersesuaian dengan catatan dari China ‘Chau-fan-
chi’ mengenai kemajuan tamadun Kerajaan Po-ni pada tahun 977 M. Dari segi 
perdagangan, Po-ni dikatakan sudah mempunyai sistem perdagangan yang 
teratur khususnya bagi mengendalikan setiap urusniaga di pelabuhannya. 
Merujuk Haji Abd Karim (2008) lagi, ‘Kerajaan Po-ni (Brunei) juga memiliki 
kefakaran dalam membuat kapal-kapal besar (jong) dan perahu perang. Dalam 
bidang politik pula Kerajaan itu berjaya menguasai 14 buah daerah jajahan 
di Kepulauan Borneo dan mempunyai angkatan tentera laut yang kuat untuk 
mengawal perairannya’. 

Berdasarkan sumber China ‘Nan-hai-chih’ lagi, penguasaan Kerajaan 
Brunei berterusan sehingga pertengahan abad ke-14 M. Yang mana ketika 
itu, Po-ni masih mempunyai sembilan buah jajahan di Barat Laut Borneo 
bermula dari Sungai Igan hingga ke Teluk Marudu, Pulau-Pulau Manila dan 
Sulu (Brown, 1978 : 49). Dalam tulisan Hermansyah (2010 : 13), seorang 
cendekiawan muda, telah “mengungkapkan nama Po-lo, P’oli, dan Ye-po-ti. 
Kesemua nama-nama ini merujuk kepada nama-nama Brunei tempo dulu”.

Sementara Saifullah (2010 : 161) mengatakan sebutan Brunei 
dinisbahkan kepada nama pulau Borneo keseluruhannya. Orang-orang 
British, sebelum abad ke-19 menyebut “Brunei dengan panggilan Burni, 
Bourni, Bounee dan Borne. Kemudian sesudah abad ke-19 mereka mulai 
menyebutnya dengan Brune, Brunai, Bronei dan Brunai”. Manakala lidah 
orang Belanda menyebutnya sebagai Berow, Barow, Barau dan Beraw 
(Pengiran Haji Mohammad bin Pg Haji Abd. Rahman, 1989 : 4). 



PERSPEKTIF SEJARAH DAN TAMADUN ISLAM DI BORNEO |   3 

Setelah wilayah jajahan Kerajaan Brunei tempo dulu  semakin mengecil 
daripada 14 buah kepada hanya sembilan buah pada pertengahan abad ke-14 
M. Ini menandakan bahawa Kerajaan tersebut telah mulai menghadapi zaman 
kemerosotannya pada abad ke-14 M. Menurut Haji Abd. Karim (2008) dalam 
jangka masa inilah diandaikan tertubuhnya Kerajaan Baru di Sungai Brunei 
yang dikenali sebagai Kesultanan Brunei. 

Kerajaan Awal Yang Pernah Berdiri di Brunei
Diasumsikan, beberapa Kerajaan awal pernah berdiri di Brunei. Berdasarkan 
dari sumber China itu dijangkakan kerajaan-kerajaan minor yang pernah berdiri 
oleh kaum Borneo yang telah lama mendiami pantai Barat Laut Borneo adalah 
kaum suku Melanau dan Bisayah. Dua suku ini pernah memerintah sebahagian 
besar kawasan di pantai Barat laut Borneo sebelum berdirinya Kerajaan Brunei. 
Dikatakan dalam sumber China bahawa sebuah Kerajaan bernama Kinfo yang 
diasaskan oleh suku kaum Melanau di bahagian Barat Borneo. Salah seorang 
sarjana Spanyol, Caroll (1982) dalam bukunya Brunei in the Boxer Codex, 
mengatakan “kewujudan Kerajaan Bisayah di Sungai Brunei sebelum berjaya 
dikalahkan oleh Kerajaan Hindu Awang Alak Betatar pada pertengahan kurun 
ke-14 M”. Pada masa yang sama, kewujudan Kerajaan Melanau itu pernah 
disebutkan dalam untaian syair Awang Semaun, yang telah mengisahkan 
tentang seorang raja Melanau bernama Tagau di Sungai Igan yang mempunyai 
wilayah jajahan sehingga ke daerah Tutong. Kerajaan ini masih berdiri 
sehingga pertengahan kurun ke-14 M (Haji Abd Karim, 2008 : 4). Fakta ini 
disokong oleh  catatan-catatan dari tanah Jawa, seperti yang dipaparkan oleh 
Muljana (1979) mengatakan dalam “Nagara Kertagama – yang ditulis pada 
tahun 1365 M, dinyatakan bahawa Kerajaan negeri-negeri Brunei, Mukah 
dan Kerajaan Kalaka telah bernaung di bawah taklukan Kerajaan Majapahit”. 
Sementara Demy P. Sonza (1972 : 31 - 40) mengatakan mengenai “Maragtas 
iaitu mengisahkan tentang penghijrahan 10 orang Datu dari Borneo ke Pulau 
Panay, wilayah Filipina telah menyebutkan tentang raja di Borneo, bernama 
Raja Macatunaw yang memerintah di sepanjang pantai barat Borneo. Raja 
ini dikatakan sangat kejam dan zalim ke atas ketua-ketua kaum Bisayah yang 
bergelar Datu yang menetap di sepanjang Sungai Baram dan Rajang. Setelah 
mereka berhijrah ke Pulau Panay, tetapi di antara Datu-Datu ini kembali ke 
Borneo untuk membunuh Raja Macatunaw”. Menurut perkiraan Haji Abd 
Karim (2008) “kemungkinan raja tersebut adalah Raja Tugau yang pernah 
disebut dalam syair Awang Semaun dan kedatangan kembali Datu-Datu itu 
sudah tentu terjadi selepas kejatuhan Kerajaan Melanau ke tangan Brunei”. 
Kesempatan ini dimanfaatkan oleh Datu-Datu tersebut untuk membunuh Raja 
Macatunaw dan semua kaum keluarganya di suatu tempat bernama Odtojan. 
Dengan kejayaan Awang Alak Betatar menghancurkan Kerajaan Tugau itu 

telah memaksa kaum Bisayah yang berada di pesisir Sungai Brunei mengaku 
tunduk dan takluk kepada Kerajaan Brunei. 

Sementara dalam catatan lain, Demy P. Sonza (1972 : 35) juga 
“merakamkan tentang kewujudah Kerajaan Bisayah ini pada tahun pada tahun 
1563 dan 1598 yang mengidentifikasikan wujudnya sebuah kota Bisayah 
(Bacanja) yang terletak di Teluk Brunei dengan kota Brunei. Catatan ini 
selari dengan laporan Pigafetta pada tahun 1521 yang menyebutkan mengenai 
kewujudan dua Kerajaan di Teluk Brunei yang dikenali sebagai Kerajaan 
Islam dan Kerajaan Kafir. Menurut sumber dari “tradisi lisan masyarakat 
Brunei menamakan raja kafir itu sebagai Raja Lumbi yang menjadi raja kaum 
masyarakat Bisayah di Brunei pada kurun ke-15 M”. (Haji Abd Karim, 2008).

Berdirinya Kesultanan Brunei
Pehin Orang Kaya Amar Diraja Dato Seri Utama (Dr) Haji Awang Mohd. 
Jamil Al-Sufri (1990), salah seorang cendekiawan Brunei  dalam bukunya 
Tarsilah Brunei mengatakan “Kesultanan Brunei diasaskan oleh Awang Alak 
Betatar dan kemudian menukarkan namanya kepada Sultan Muhammad  
(Muhammad Shah) setelah baginda memeluk agama Islam”. Catatan ini selari 
dengan tulisan Sweeney (1968 : 11) yang mengatakan “Awang Alak Betatar 
merupakan seorang Hindu telah mengasaskan berdirinya sebuah Kerajaan 
Brunei. Namun setelah ia memeluk agama Islam kemudian menukar namanya 
kepada Sultan Muhammad Shah”. 

Kesultanan Brunei didirikan berkisar tahun 1360-an. Menurut Haji 
Abd Karim (2008), pandangan ini berdasarkan China ‘Sung Lien’ yang 
mengatakan bahawa pada tahun 1370 M, Brunei telah diperintah oleh seorang 
Raja Islam bernama Mahamosha (Muhammad Shah) iaitu Sultan Brunei yang 
pertama dalam Kesultanan Brunei yang telah memerintah pada tahun 1370 M. 
Menurut sumber ini, Kerajaan Brunei pada masa itu masih lemah dan masih 
bernaung di bawah kekuasaan Majapahit, dari tanah Jawa. Brunei dikatakan 
kerapkali meminta bantuan daripada Jawa untuk menghadapi serangan dari 
orang-orang Sulu pada tahun 1369. Catatan-catatan dari sumber China itu 
diperkuatkan lagi oleh catatan dari tanah Jawa, misalnya, dalam buku Nagara 
Kertagama dan Tafsir Sejarahnya,  karya Muljana (1979) “ada menyebutkan 
tentang Kerajaan Brunei. Di dalam Negara Kreatagama yang ditulis pada 
tahun 1365 menyatakan “bahawa status Brunei adalah sebagai salah sebuah 
negeri di bawah kekuasaan Jawa”. Fakta yang sama juga dinyatakan dalam 
‘Silsilah Raja-Raja Brunei’ dengan mengatakan ‘bermula dengan zaman 
Awang Alak Betatar menjadi raja di dalam Negeri Brunei, lagi kafir di dalam 
Brunei dan pada masa itu ditakluk oleh Bentara Majapahit dan  Patih Gajah 
Mada’ (Sweeney, 1968). 

Sultan Muhammad Shah telah berjaya mendirikan sebuah Kerajaannya 
di Sungai Brunei apabila Kerajaan Brunei tua (Po-ni) mengalami 
keruntuhannya pada pertengahan kurun abad ke-14 M. Akibat dari keruntuhan 
tersebut menyebabkan terjadinya kekosongan pemerintahan di Sungai Brunei. 
Kemudian terjadi persaingan antara kerajaan-kerajaan di wilayah pantai 
Barat Laut Borneo yang sebelumnya berada di bawah kekuasaan Brunei tua. 
Perebutan kekuasaan ini dizahirkan dalam syair Awang Semaun yang terjadi 
antara orang-orang Murud di bawah pimpinan Awang Alak Betatar, orang-
orang Tausug (Sulu – Philipina) dan orang-orang Melanau Mukah. Serangan 
orang-orang Tausug (Sulu) ke atas Brunei terjadi pada tahun 1369 M. Dalam 
pertempuran itu Awang Alak Betatar telah berjaya mengalahkan orang-orang 
Tausug (Sulu – Philipina) dan orang-orang Melanau Mukah dengan bantuan 
daripada tanah Jawa. 

Dengan kejayaan Awang Alak Betatar mengalahkan musuh-musuhnya 
itu telah memperkuatkan lagi kekuasaan Brunei sebagai sebuah Kerajaan 
yang menguasai Sungai Brunei dan kawasan-kawasan pesisir bahagian Barat 
Laut Borneo. Dengan kebijakannya, Awang Alak Betatar memperkukuhkan 
kekuasaan dan pentadbiran Kerajaan dengan melantik saudaranya untuk 
menjadi Wazir dan Cheteria. Misalnya, saudaranya Pateh Berbai telah dilantik 
menjadi Bendahara dan Awang Semaun dilantik pula menjadi Temenggong. 
Untuk memperkuat pertahanan dan keamanan dalam negeri, baginda telah 
menggunakan khidmat Puak Murud  yang tinggal berdekatan sebagai 
pengawal Kerajaan baginda. Manakala orang Melayu setempat dilibatkan 
dalam pentadbiran Kerajaan bergandingan dengan keluarga Diraja Brunei 
(Pengiran-Pengiran). Bagi orang-orang Melayu yang dipandang layak telah 
dilantik sebagai Manteri Kerajaan. Manteri ini bertugas dan bertanggung 
jawab dalam bidang perdagangan dan percukaian. Para Pengiran pula dilantik 
oleh baginda menjadi Wazir dan Cheteria bagi membantu Sultan dalam 
urusan-urusan tertentu. Bendahara mengetuai dalam bidang pentadbiran, 
Temenggong mengetuai dalam bidang pertahanan, Pemancha mengetuai 
dalam bidang perdagangan dan urusniaga, dan Di-Gadong mengetui dalam 
bidang pendapatan. Malah jawatan-jawatan seperti ini  secara turun temurun 
dikembangkan oleh Sultan-Sultan penerusnya sesuai dengan keperluan 
semasa.

Sementara dalam bidang hubungan luar negeri, Sultan Muhammad 
Shah terpaksa meletakkan Kerajaannya di bawah perlindungan Jawa dan 
China yang menjadi kuasa besar di Asia Tenggara pada masa itu. Hubungan 
Brunei dengan Jawa – Kerajaan Majapahit telah terjalin pada zaman Kerajaan 
Sultan Muhammad Shah sejak tahun 1365 M. Manakala dengan China pula 
bermula pada tahun 1370 M. Dalam Negarakreatagama menyebutkan bahawa 
selain Brunei, negeri-negeri lain di Borneo seperti Mukah, Kalaka, Pasir, 

Kutai, Tanjungpura serta negeri-negeri lain di Kepulauan Pilipina iaitu Luzon 
dan Sulu juga berada di bawah kekuasaan Jawa pada tahun 1365 M. Oleh Haji 
Abd. Karim (2008), fakta ini menunjukkan bahawa pada awal pembentukan  
Kesultanan Brunei pada pertengahan abad ke-14 M, status negerinya sama 
dengan negeri-negeri tersebut dan kedudukan Brunei pula masih berada di 
peringkat awal pembentukan sebuah Kerajaan. 

Dalam bidang pertahanan, Sultan Muhammad Shah telah meletakkan 
Brunei di bawah naungan Jawa bagi menjamin keselamatan Kerajaannya 
apabila berlakunya sebarang ancaman yang datang daripada musuh-musuhnya 
seperti orang-orang Sulu dan orang-orang Melanau Mukah. Ini terbukti apabila 
Jawa telah membantu Brunei menghadapi serangan daripada orang-orang Sulu 
pada tahun 1369 M. Dengan bantuan ketenteraan tersebut memperlihatkan 
bahawa Jawa lebih memihak kepada Brunei dibandingkan dengan Sulu. 
Meskipun kedua-dua negeri tersebut menjadi negeri naungannya. Sebagai 
tanda naungan tersebut Brunei terpaksa harus membayar upeti tahunan sebesar 
40 kati kapur barus kepada Jawa (Haji Abd. Karim, 1994). Apabila utusan dari 
negeri China datang ke Brunei pada tahun 1370 M, Sultan Muhammad Shah 
dengan sikap yang bijaksana telah menjelaskan masalah yang sedang dihadapi 
oleh Kerajaannya. 

“Negeri Beta adalah sebuah tempat yang sangat kecil diperintah oleh 
She-po (Jawa), sangat berkehendakan perhatian dari Seri Paduka Baginda”. 
(Brown, 1972). 

Utusan China tersebut juga mempersoalkan tindakan Sultan Brunei 
yang bernaung di bawah Jawa, memandangkan China adalah satu-satunya 
sebuah kuasa besar di Asia Tenggara pada waktu itu. Pada tahun 1371 M, 
Sultan Muhammad Shah telah menghantarkan perutusan ke Negeri China 
tersebut sebagai tanda ‘pengakuan’ Maharaja China dengan membawa suatu 
persembahan yang terdiri dari kura-kura, burung merak, kapur barus, tekawat, 
kain songket, setanggi dan lain-lain hasil Brunei (Hirth & Rockhill, 1966 : 
49 – 50). 

Hubungan Brunei dengan China terus terjalin dengan baik. Sehingga 
pada tahun 1405 M, Sultan Brunei menghantarkan lagi satu utusan ke China 
dengan membawa beberapa hadiah kepada Maharaja China sebagai tanda 
persahabatan dan pengakuan tunduk kepada Maharaja China. Hubungan yang 
baik ini dipergunakan oleh Sultan dengan sebaik-baiknya bagi membendung 
pengaruh Jawa di Brunei. Di samping itu, dengan hubungan yang baik ini, 
Sultan ingin untuk mendapatkan pengiktirafan China ke atas kedaulatan 
Kerajaannya. Sehingga pada tahun 1408 M, sekali lagi baginda Sultan Brunei 
yang didampingi oleh beberapa utusan Kerajaan (dalam sumber China 
disebut sebagai Ma-na-je-chia-na) telah berangkat ke Negeri China untuk 
mendapatkan pengiktirafan tersebut. Dalam kunjungan rasmi ke China itu 

baginda Sultan wafat di China dan baginda telah berjaya mencapai matlamat 
dalam lawatan tersebut. Dalam lawatan tersebut Negeri China iaitu Maharaja 
Tung-Lo telah mengakui dan mengiktiraf Brunei sebagai sebuah negeri di 
bawah perlindungan China. Kemudian Maharaja terus mengarahkan Jawa 
menghentikan tuntutan upeti kepada Brunei. Fakta ini pernah dinyatakan 
dalam tulisan Brown (1974) ‘sebagai sebuah negeri yang baru ditubuhkan, 
pengiktirafan itu sangat diperlukan bagi melindungi keselamatannya daripada 
sebarang pencerobohan kuasa-kuasa luar. Kedudukan Brunei sebagai sebuah 
Kerajaan berdaulat berada pada kedudukan yang tinggi dibandingkan dengan 
negeri-negeri lain di Borneo. Oleh kerana, hanya Brunei sahaja yang mendapat 
pengiktirafan yang sedemikian dari China, sebuah kuasa yang besar di rantau 
Asia Tenggara’. Berdasarkan pandangan Hirth dan Rockhill (1966), dalam hal 
pengiktirafan itu, ‘China, Maharaja Tung-Lo hanya mengiktiraf kewujudan 
sebuah kuasa di kepulauan Borneo, atau secara tradisi kerana Kerajaan Brunei 
tersebut berada di Sungai Brunei. Pengiktirafan ini bukan bermakna China 
mengakui secara menyeluruh keberadaan Kerajaan Brunei. Oleh kerana itu, 
Kerajaan Brunei mempunyai tanggung jawab dan diharuskan membayar upeti 
setiap tahun kepada Maharaja Tung-lo, Negeri China’.

Bagi China, Kerajaan Brunei sangat penting bagi tempat persinggahan 
dan berlabuh kapal-kapal dagang mereka. Oleh itu, apabila China 
menghantarkan utusannya ke Borneo pada tahun 1370 M, mereka sentiasa 
singgah dan berlabuh di Brunei. Mereka tidak singgah di negeri-negeri lain 
seperti Tanjungpura, Kalaka dan Mukah meskipun perjalanan mereka ke 
Brunei melalui negeri-negeri itu. 

Perluasan Empayar Brunei
Sejak berdirinya Empayar Brunei pada abad ke-14 M oleh Sultan Muhammad 
Shah (Sultan Brunei yang pertama), Empayar Brunei telah mula dikembangkan 
di kawasan pesisir bahagian Barat Laut Borneo. Perluasan tersebut bermula 
dengan penaklukan beberapa kawasan yang strategik di sekitar Teluk Brunei 
untuk dijadikan sebagai tempat tinggal bagi kaum kerabat baginda yang 
akhirnya menjadi milik peribadi mereka. Beberapa kawasan taklukan tersebut 
adalah Bukit Panggal, Kota Batu, Bukit Salihah, Luba, Saba, Butir dan 
Panchor Papan. Kesemua kawasan ini dihuni oleh Puak Bisayah. ‘Proses awal 
penaklukan kawasan tersebut pernah diceritakan dalam untaian syair Awang 
Semaun’. (Dalam Haji Abd. Karim Bin Haji Abd. Rahman, 2008 : 34). Kisah 
yang sama juga terdapat dalam sumber Spanyol dalam Boxer Codex:

“Ekoran daripada pelayaran dia (Raja Brunei) telah sampai di Pulau 
Borney dan bertempur dengan puak-puak Uisaya (Bisayah) untuk menduduki 
tanah itu. Setelah mengalahkan pihak lawan, raja itu telah menetap di sana. 
Mereka orang-orang Bisayah mengakui tunduk kepada Raja Borney (Raja 

Brunei) dan membayar upeti kepadanya”.
Kejayaan Sultan Muhammad Shah beserta kaum kerabat baginda 

mengalahkan Puak Bisayah itu bukan hanya mengukuhkan lagi kedudukan 
mereka di kawasan tersebut. Akan tetapi juga berjaya memaksa Puak Bisayah 
tunduk di bawah pemerintahan Kerajaan Brunei. Penguasaan itu telah 
menguatkan kedudukan Kerajaan Brunei yang dibina di Sungai Brunei dan 
seterusnya menjadi asas perkembangan  Empayar Brunei di Borneo.

Perluasan wilayah berikutnya ialah dengan cara penaklukan ke atas 
negeri-negeri di kawasan Limau Manis yang terletak di Daerah Brunei Muara 
yang bersempadan langsung dengan Daerah Tutong sehingga ke negeri Igan 
yang berada di bawah kekuasaan negeri Mukah.

Menurut Sweeney (1972 : 52) ‘Sultan Muhammad Shah berjaya 
meluaskan tanah jajahannya melalui hubungan persahabatan  dengan Sultan 
Johor (Singapura) apabila baginda berkawin dengan puteri Sultan Johor. 
Sebagai tanda perhubungan tersebut baginda telah dihadiahkan sebanyak lima 
buah negeri di bahagian Barat Laut Borneo iaitu Kalaka, Saribas, Samarahan, 
Sarawak dan Mukah’. Pemberian hadiah ini mempunyai unsur-unsur simbolik 
yang disifatkan sebagai pengiktirafan Sultan Johor terhadap Kerajaan Brunei 
yang baru sahaja didirikan oleh Sultan Muhammad Shah. Dengan pemberian 
itu, Kerajaan Brunei telah berjaya menambah pengaruh dan keluasan 
empayarnya yang meliputi seluruh negeri-negeri di kawasan pantai Barat Laut 
Borneo iaitu bermula daripada Limau Manis hingga ke Kuching (Sarawak). 
Dengan terbentuk empayar tersebut, Sultan Muhammad Shah bukan sahaja 
terkenal sebagai pengasas berdirinya Kesultanan Brunei. Akan tetapi baginda 
juga telah bertanggungjawab  dalam pembentukan sebuah Empayar Brunei 
melalui penaklukan, peperangan, hubungan diplomatik mahupun melalui 
persahabatan serta perkawinan.

Perluasan Empayar Brunei seterusnya diteruskan oleh Sultan Bolkiah, 
Sultan Brunei yang kelima dan baginda berkuasa pada tahun 1485 – 1524 M. 
Sultan Bolkiah berjaya meluaskan lagi Empayar Kerajaan Brunei sehingga ke 
pulau-pulau Sulu, Manila dan seluruh negeri di bahagian pesisir Pulau Borneo. 
Menurut Sweeney (1972) lagi, ‘Sultan Bolkia telah berperang dengan bangsa 
Suluk dan berjaya mengalahkan Negeri Suluk dan Negeri Seludang (Manila), 
nama rajanya adalah Gamban. Selain itu, baginda juga berjaya meluaskan 
pengaruhnya ke negeri-negeri barat dan selatan Borneo seperti Sambas, 
Tanjungpura, Sukadana, Sanggau, Banjarmasin dan Pasir. Pada masa 
baginda bertahta dan berkuasa, semua negeri-negeri pesisir Pulau Borneo dan 
Kepulauan Pilipina diletakkan di bawah pemerintahan dan jajahan Brunei’.

Merujuk peta Asia Tenggara yang dilukiskan oleh orang Belanda 
pada tahun 1544, bahawa nama Brunei telah digunakan untuk menamakan 
seluruh Pulau Borneo. Menurut Haji Abd. Karim Haji Abd. Rahman (2008 : 

36) ‘fakta ini mempunyai perkaitan dengan pengaruh Brunei pada ketika itu 
khususnya pada zaman Sultan Bolkiah. Pada zaman baginda, Brunei telah 
berjaya menundukkan Negeri Lave (Labai) yang terletak di Kuala Sungai 
Kapuas pada tahun 1521 M, apabila negeri tersebut cuba membebaskan diri 
daripada kekuasaan Brunei. Penggunaan dasar kekerasan untuk penaklukan 
negeri-negeri Borneo dan kepulauan Pilipina secara tidak langsung telah 
mempercepat proses perluasan Empayar Brunei. Pada zaman Sultan Bolkiah, 
Empayar Brunei telah mencapai kemuncak kejayaannya apabila baginda 
berjaya mengambil kesempatan daripada hilangnya pengaruh China dan 
Majapahit, Jawa di rantau Asia Tenggara pada awal abad ke-15 M. Lebih-lebih 
lagi pada masa itu di Pulau Borneo dan Kepulauan Pilipina belum didatangi 
oleh kuasa Barat seperti Belanda dan Spanyol. Ini menjadikan Kerajaan 
Brunei merupakan satu-satunya kuasa yang sangat dominan di Borneo dan 
Kepulauan Pilipina sehingga kedatanggan pengaruh imperialis Barat pada 
abad ke-16 M’.

Perluasan Empayar Brunei selanjutnya diteruskan lagi oleh Sultan-
Sultan Brunei selepasnya. Perluasan seterusnya ditujukan ke atas kawasan-
kawasan yang belum ditakluki. Semasa Sultan Saiful Rijal berkuasa pada tahun 
1533 – 1581 M, baginda telah memperluaskan lagi penguasaan Brunei ke atas 
negeri-negeri Bajau di Borneo Utara. Bagi melicinkan segala urusan, baginda 
telah melantik seorang Bendahara bernama Pengiran Bendahara Sakam untuk 
melakukan penaklukan. Bendahara inilah yang bertanggungjawab menakluk 
seluruh tanah Bajau di sebelah Sabah hingga sampai ke negeri Lusong 
(Pigafetta, 1969).

Meskipun Sultan Saiful Rijal, Sultan Brunei yang ke-7 telah berjaya 
memperkukuh dan mempunyai kekuasaan yang dominan di Borneo, akan 
tetapi keutuhan Empayar Brunei pada zaman baginda sudah mula tercabar. 
Akibat kejayaan Spanyol menakluki Pulau Cebu pada tahun 1565 M dan 
Manila pada tahun 1571 M. Kerajaan Brunei bukan sahaja kehilangan pulau-
pulau tersebut. Akan tetapi pengaruhnya di beberapa buah pulau di Kepualauan 
Pilipina juga turut terjejas. Kekuatan Brunei juga telah dikerahkan untuk 
menghadapi Spanyol di Manila yang bercita-cita untuk meluaskan pengaruh 
agama Kristian di Kepulauan Pilipina dan Brunei. Pada tahun 1578 M, Spanyol 
telah berusaha untuk menakluk Brunei. Namun semua percubaan itu berjaya 
dihalang oleh angkatan tentera Brunei sehingga pengaruh Spanyol terhad di 
Manila dan pulau-pulau di sekitarnya.

Di samping itu, peperangan Brunei dengan Spanyol mengakibatkan 
terjejasnya keutuhan Empayar Brunei di bahagian Barat dan Selatan Borneo. 
Fakta ini dibuktikan, tatkala Majapahit, Jawa berjaya meluaskan pengaruhnya 
di negeri-negeri seperti Sambas, Tanjungpura, Sukadana, Kapuas – Sanggau 
dan Banjarmasin. Pada akhir abad ke-16 M seluruh negeri-negeri dan 

bahagian Barat dan Selatan Borneo merdeka dari penguasaan Brunei. Fakta 
ini membuktikan bahawa keluasan Empayar Kerajaan Brunei telah beransur-
ansur mengalami keruntuhan. Meskipun sebenarnya pada abad ke-15 M, 
kemegahan kekuasaan Majapahit sudah mengalami zaman keruntuhannya. 
Akan tetapi pengaruh kerajaan Majapahit terus berkembang di Borneo. Fakta 
ini boleh dibuktikan apabila kerajaan-kerajaan di bahagian Barat Borneo 
seperti Kerajaan Tanjungpura (Sukadana) dan kerajaan-kerajaan di Sungai 
Kapuas seperti Kerajaan Sanggau, Tayan (Labai), Landak, Sekadau, Sintang 
berjaya diperintah oleh raja-raja yang berdarah Majapahit, Jawa. Di samping 
itu, Kerajaan Tanjungpura di Sukadana, Matan, juga mengembangkan 
pengaruhnya ke atas kerajaan-kerajaan yang berada di sepanjang Sungai 
Kapuas seperti Kerajaan Tayan, Kerajaan Sanggau, Kerajaan Meliau, Kerajaan 
Sekadau dan Kerajaan Sintang. 

Meskipun demikian, menurut catatan dari Pigafetta (1969 : 102) ‘satu 
angkatan laut Brunei telah berjaya menawan kembali Negeri Labai yang 
terletak di Kuala Sungai Kapuas apabila Kerajaan tersebut mengalihkan 
pertuannya kepada Jawa’. Serangan angkatan laut Brunei ini terjadi pada awal 
abad ke-16 atau pada tahun 1521 M. Pandangan ini selari dengan catatan Gusti 
Kamboja (2006 : 9) dengan mengatakan bahawa pada awal abad ke-16 M, 
Brunei masih mempunyai kekuatan untuk mengembalikan pengaruhnya ke 
atas Sungai Kapuas yang merupakan sungai yang kaya dengan bahan galian 
emas dan intan. Pengaruh Brunei beransur-ansur hilang pada akhir abad ke-16 
M, apabila Kerajaan Labai Lawai yang sebelum itu menjadi negeri di bawah 
naungan Brunei mengalami keruntuhannya dan diikuti oleh dasar perluasan 
pengaruh Kerajaan Tanjungpura di Matan Sukadana ke atas kerajaan-kerajaan 
di bahagian Barat Borneo.

Semasa Empayar Brunei mengalami zaman keruntuhannya, maka 
Sultan-Sultan Brunei seterusnya berusaha keras memperkuatkan kembali 
keutuhan Empayar Brunei di kawasan yang belum menerima pengaruh Spanyol 
dan Jawa. Usaha ini dijalankan oleh Sultan Muhammad Hasan, Sultan Brunei 
yang ke-9 berkuasa pada tahun 1582 – 1598 M, bagindalah yang menakluk 
beberapa negeri yang cuba memerdekakan dirinya dari Empayar Brunei. 
Menurut ahli sejarah Brunei, Haji Abd. Karim Bin Haji Abd. Rahman (2008 : 
39) dalam sejarah Brunei, ‘Sultan Muhammad Hasan terkenal sebagai seorang 
sultan yang gagah berani dan mempunyai dasar pemerintahan yang keras 
iaitu sesuai dengan cita-cita baginda untuk mengukuhkan kembali Empayar 
Brunei yang sudah retak pada masa itu. Kekuatan Brunei pada zaman baginda 
disamakan dengan Aceh. Ini ditegaskan dalam Silsilah Raja-Raja Brunei :

“Baginda inilah menaklukan sekalian Negeri Bajau (Borneo Utara) 
dan Betara Sulu... gagah beraninya ialah berbanding dengan Seri Sultan 
Mahkota Alam di Aceh. Dan mashhorlah gagah beraninya itu ke mana-mana 

negeri dan sekalian takluk rantau pesisirnya takut kepadanya”.
Walaupun baginda telah berusaha keras untuk memulihkan kembali 

Empayar Brunei pada zamannya. Akan tetapi kemampuannya hanya terbatas 
di negeri-negeri bahagian barat laut dan timur laut Borneo serta beberapa 
buah pulau di bahagian selatan Kepulauan Pilipina. Kegagalan ini, menurut 
Sweeney (1968) diungkapkan dalam Silsilah Raja-Raja Brunei, sebagai 
berikut : “Daerah takluk rantau jajahannya mempunyai pesisir sepenggal ke 
hulu di sebelah barat dari Brunei menuju Sarawak sampai ke Tanjung Datok 
dan Tanjung Berpayung bersebelahan dengan Sambas dan daerah sepenggal 
ke Sabah sebelah timur utara sepanjang-panjang rantau dari Brunei, Sandakan, 
Lahad Datu, Tawau sampai ke Sibuku, Tanjung Kinungan, Batu Chinaganta 
yang bersebelahan dengan Bolongan serta sekalian pulau-pulau dan laut-
lautnya ialah dipunyai oleh Raja Brunei sampai sekarang”.

Catatan Sweeney (1968) ini selari dengan laporan dari Spanyol, dalam 
Boxer Codex pada tahun 1590 : “Pentadbiran negeri ini meluas hingga ke 
sebuah sungai terletak di ujung Pulau Borney ini ke arah selatan barat yang 
dipanggil Sungai Sambas (Sambas), yang dahulunya sebuah tempat dalam 
negeri ini. Kini Ratu Jaua (Jawa) memilikinya, kerana dia telah memperolehnya. 
Di luar Pulau Borney, negeri-negeri tersebut mempunyai banyak pulau lain, 
termasuklah Pulau Jolo di pantai seberang, keseluruhannya mentaatinya (Raja 
Borney) dan membayar upeti”.  

Kontribusi Syahbandar dan Orang Kaya Bagi Empayar 
Brunei
Sultan telah memberi perhatian serius pada pembangunan bidang ekonomi, 
pertahanan laut dan kawalan terhadap tenaga manusia yang berada di Sungai 
Kerajaan dan Sungai Kuripan. Bagi melicin segala urusan pentadbiran, Sultan 
telah melantik para Wazir, Cheteria dan Menteri dari kalangan orang-orang 
Melayu dan kaum peribumi. Jawatan Wazir dan Cheteria dikhususkan untuk 
kaum keluarga dekat Sultan, manakala Jawatan Menteri diberikan kepada 
rakyat biasa yang mempunyai kebolehan di kalangan rakyat. Mereka ini 
dikurniakan gelaran sebagai “Orang Kaya dan Datu”. 

Para Wazir dan Cheteria diberikan tanggungjawab khas untuk 
memegang jawatan tertentu. Pengiran Di-Gadong bertanggungjawab dalam 
bidang pengurusan harta kekayaan. Pengiran Temenggong bertanggungjawab 
dalam bidang pertahanan, peperangan dan hal-ehwal laut. Tanggungjawab 
yang serupa dipikul oleh para Menteri Sultan yang bertugas semata-mata 
untuk membantu Sultan dan tuan-tuan feudal bagi mengukuhkan institusi 
feudal di negeri-negeri dan sungai sungai-sungai jajahan Brunei. Menteri 
terbahagi kepada dua iaitu Menteri Berciri dan Menteri Bertauliah (Menteri 

Pedalaman). Merujuk Haji Abd. Karim (2008 : 186) ‘Menteri Berciri adalah 
mereka yang mempunyai kedudukan dan pengaruh dalam masyarakat Melayu 
yang bermukim di sungai-sungai Kerajaan. Status mereka sama dengan status 
Cheteria. Sementara Menteri Bertauliah (Menteri Pedalaman) yang dilantik 
dari ketua-ketua kaum yang berpengaruh di sungai-sungai feudal Sultan dan 
Wazir-Wazir baginda’. Dengan wujudnya jentera pentadbiran yang terdiri 
dari dua pihak iaitu pihak keluarga Diraja (Pengiran) dan pihak rakyat biasa 
ini membolehkan Brunei menanamkan pengaruhnya yang lebih berkesan 
sehingga ke peringkat yang paling bawah, terutama sekali puak peribumi di 
daerah pedalaman. Manakala para Wazir, Cheteria dan Menteri Berciri yang 
dilantik merupakan anggota tetap dalam satu “Majlis Negeri”. Majlis Negeri 
ini dalam catatan John Jesse pada tahun 1774 mengatakan sebagai ‘Superior 
Council” :

“Kerajaan Awam Borneo adalah di bawah hak penguasaan Sultan 
dan ‘Superior Council’ yang terdiri dari Pengiran-Pengiran yang memegang 
jawatan-jawatan yang tinggi di dalam negeri, seperti Bendahara, yang 
bertanggungjawab dalam hal-ehwal eksekutif; Di-Gadong, atau Pengarah 
Harta Benda Sultan; Temenggong atau Panglima Besar, mengetuai di dalam 
peperangan yang berlaku sekali-sekala; Pemancha atau Pengantara semasa 
timbul perbalahan; dan Syahbandar, bagi membantu mereka dan ada tiga 
Orang Kaya; Di-Gadong, Ivattan (Jawatan) dan Syahbandar”.

Keanggotaan dalam “Superior Council” yang dinyatakan itu terdiri 
dari empat orang Wazir, seorang Cheteria yang bergelar Syahbandar dan tiga 
orang Menteri Berciri yang bergelar Orang Kaya. Merujuk Boxer Codex pada 
tahun 1590, Syahbandar disebut sebagai Wazir yang menganggotai “Majlis 
Negeri” atau (Audiencia) bersama-sama dengan Bendahara, Temenggong 
dan Pengiran Di-Gadong. Menurut Silsilah Raja Brunei, jawatan itu hanya 
terdapat pada zaman Sultan Muhammad Hasan (1582 – 1598 M).

Kedudukan Syahbandar dalam pentadbiran Kerajaan merupakan 
kedudukan yang tinggi sebelum wujudnya jawatan Pemancha. Peranan 
Syahbandar dalam institusi pentadbiran mengurus hal-ehwal perdagangan 
di pelabuhan dan memerintah dagang-dagang orang-orang keluar masuk di 
dalam Negeri Kerajaan Brunei. Syahbandar juga mengepalai ‘Pateh, Damong 
dan Sakai’. Dalam catatan Pertugis pada tahun 1527 juga menyatakan”the 
King of Borneo,  had a Governor who ruled the Kingdom for him,..name 
Zabandar”. Referensi di atas memperlihatkan bahawa peranan Syahbandar 
dan pentadbiran Kerajaan Brunei begitu menonjol sekali dibandingkan 
dengan peranan Wazir-Wazir Sultan seperti Bendahara dan Pengiran Di-
Gadong. Ketika pengembara dari Spanyol datang ke Brunei pada tahun 
1521, mereka terlebih dahulu singgah dan menginap di rumah Syahbandar 
sebelum menghadap Sultan. Fakta ini juga memperlihatkan bahawa peranan 

Syahbandar di pelabuhan yang sentiasa berurusan dengan pedagang-pedagang 
asing yang datang ke Brunei. 

Menurut struktur pentadbiran Kerajaan, Syahbandar adalah Ketua 
Cheteria yang bertanggungjawab kepada Pengiran Temenggong iaitu 
Wazir yang berkuasa di laut semasa berlakunya peperangan. Syahbandar 
dilibatkan dalam penguatkuasaaan undang-undang laut yang berkaitan 
dengan perdagangan di kuala-kuala sungai dan di pelabuhan Brunei. Dalam 
melaksanakan tugas dan tanggungjawabnya, Syahbandar mendapat bantuan 
daripada kalangan Menteri yang bergelar Orang Kaya Syahbandar. 

Peranan Menteri-Menteri dalam Kerajaan sangat penting bagi 
membantu para Wazir dan Cheteria yang mentadbir negeri-negeri jajahan 
Brunei. Dalam sistem pentadbiran, terdapat tiga orang Menteri yang bergelar 
Orang Kaya iaitu (1) Di-Gadong, (2) Ivattan, dan (3) Syahbandar. Seperti 
dinyatakan oleh Superior Council, ketiga-tiga Menteri ini merupakan orang-
orang yang berpengaruh dan penting dalam pentadbiran Brunei. Orang Kaya 
Di-Gadong adalah merupakan Menteri yang paling kanan dan penting di 
antara Menteri-Menteri lain dalam pentadbiran wilayah jajahan Brunei. 
Spencer St. John, seorang Konsul General British di Brunei pada tahun 1856 
– 1861 mengatakan:

“Ada terdapat peringkat pegawai-pegawai yang mempunyai pengaruh 
yang kuat di Brunei; mereka ialah Menteri-Menteri yang dipilih mengikut 
kedudukan mereka, Ketua mereka digelar Orang Kaya Di-Gadong. Jarang 
sesuatu hal yang penting tidak dihadapkan kepada mereka, kerana mereka 
difahamkan mempunyai pengikut yang ramai, dan boleh mempengaruhi 
fikiran para penduduk. Semasa kejatuhan raja, pengaruh mereka dapat 
dirasakan dan jikalau mereka bersatu, mereka akan meneruskan pendapat 
mereka dalam menghadapi sebarang cabaran”.

Orang Kaya Di-Gadong adalah seorang Menteri yang bertanggungjawab 
kepada Pengiran Di-Gadong iaitu Wazir Brunei yang kedua. Tanggungjawa 
yang diembankan itu berkenaan dengan penghasilan dan harta benda Sultan, 
yang diperoleh dari kutikan cukai di Sungai Kerajaan dan Sungai Kuripan. 
Menurut catatan Boxer Codex, pada abad ke-16 M terdapat tiga orang 
yang bergelar Orang Kaya Di-Gadong yang bertanggungjawab sebagai 
penyimpanan perbelanjaan Sultan, menjaga harta benda dan persenjataan 
baginda. Oleh Antonio Pigafetta telah menamakan ketiga Orang Kaya Di-
Gadong ini sebagai “Secretaries of State” yang sangat berperanan penting 
sebagai pencatat seluruh perkara yang berkaitan dengan Sultan. Jumlah 
bilangan mereka pada masa itu (1521 M) ialah 10 orang. Menurut catatan 
“Silsilah Raja-Raja Brunei” kesepuluh orang penting ini juga terlibat secara 
langsung dalam pengutipan cukai di negeri-negeri jajahan Brunei terutama 

di Sungai Kuripan. Misalnya, Orang Kaya Di-Gadong Seri Lela berkuasa 
di sekalian pesisir bahagian hulu iaitu tanah darat, ialah memungut upeti di 
sebelah hulu. 

Merujuk fakta ini membuktikan bahawa Orang Kaya Di-Gadong bukan 
hanya mentadbir segala pendapatan dan harta benda Sultan. Akan tetapi mereka 
juga memastikan segala punca-punca pendapatan Sultan yang kebanyakannya 
dalam bentuk pembayaran cukai-cukai dari negeri-negeri jajahan Brunei yang 
berjalan lancar. Menurut Haji Abd. Karim Haji Abd. Rahman (2008), ‘mereka 
boleh dianggap sebagai penyelia kepada pegawai-pegawai yang dikhaskan 
memungut cukai di negeri-negeri jajahan Brunei. Berdasarkan keterangan ini 
menunjukkan bahawa Orang Kaya Di-Gadong hanya bertanggungjawab ke 
atas Sungai Kuripan yang terletak di bahagian hulu, iaitu di barat laut Borneo. 
Ini bererti Sungai Tulin yang kebanyakan terletak di utara dan timur laut 
Borneo tidak termasuk dalam urusan Kerajaan kerana Sungai Tulin adalah 
sebagai milik peribadi’.

Logan (1848) mengatakan ‘kuasa yang diberikan kepada Orang Kaya 
Di-Gadong sangat besar dibandingkan dengan Menteri-Menteri lain. Ini 
kerana, Orang Kaya Di-Gadong diberi kuasa untuk menjalankan kutipan cukai 
di kalangan penduduk di Sungai Kerajaan dan Sungai Kuripan. Malah dalam 
menjalankan tugasnya, Orang Kaya Di-Gadong ini dibantu oleh beberapa 
ketua-ketua kaum yang bergelar Orang Kaya. Dalam pentadbiran tradisional 
Brunei, mereka termasuk dalam kategori Menteri Pedalaman. Sepertimana 
juga dinyatakan dalam “Silsilah Raja-Raja Brunei” mengenai gelaran-gelaran 
yang diberikan kepada Menteri Pedalamantersebut adalah Menteri Kedayan, 
Menteri Belait, Menteri Kalaka, Menteri Tutong dan sebagainya. Menurut 
Gertrude L. Jacob menyatakan bahawa tugas ketua-ketua kaum yang bergelar 
Orang Kaya ini adalah :

“Setiap daerah adalah di bawah pengawasan seorang ketua yang 
bergelar Orang Kaya. Orang Kaya ini mengutip hasil-hasil dan membawanya 
sendiri kepada Sultan, ia kebanyakannya berupa lada hitam dan sagu dan 
dalam jumlah yang nyata sedikit. Pengiran-Pengiran jarang digelar Orang 
Kaya, tetapi kadangkala mereka mengawasi lebih dari sebuah daerah, dan 
mereka digelar sebagai Rajah. Pengiran-Pengiran ini meminta diri mereka 
dihormati lebih, sementara sedikit atau langsung tidak ada penghormatan 
diberikan kepada Orang Kaya”.

Dengan menggunakan pengaruh ketua-ketua kaum yang bergelar Orang 
Kaya ini seluruh pentadbiran di sungai-sungai berjalan dengan lancar. Selagi 
Sultan Brunei berjaya mendapatkan ketaatan dan kesetiaan daripada ketua-
ketua kaum itu, selagi itu penguasaan mereka ke atas penduduk peribumi di 
sungai-sungai feudal boleh dikekalkan. Di Sungai Tulin, ketua-ketua kaum 
yang bergelar Orang Kaya juga memainkan peranan yang sangat penting, 

sama situasinya dengan ketua-ketua kaum di Sungai Kerajaan dan Sungai 
Kuripan. Hanya sahaja, bagi ketua-ketua kaum yang berada di Sungai Tulin, 
mereka bertanggungjawab langsung kepada Sultan tanpa melalui peranan 
Orang Kaya Di-Gadong. Peranan dan kesetiaan yang ditunjukkan oleh ketua-
ketua kaum kepada tuan feudal (Sultan Brunei) menjadi tunggak utama 
keutuhan dan kekuatan Empayar Brunei yang berasaskan kepada kawalan 
tenaga manusia. Kekuatan pengaruh Brunei di wilayah-wilayah jajahan 
boleh diukur berdasarkan sejauhmana Sultan dan tuan-tuan feudal (Pengiran-
Pengiran) berjaya mengawal ketua-ketua kaum itu daripada dipengaruhi oleh 
kuasa-kuasa lain.

Kontribusi Penduduk Peribumi Kepada Sultan
Penduduk yang bermukim di sungai-sungai feudal Brunei dikenakan 

pelbagai tanggungjawab berupa pembayaran cukai, upeti dan kerahan tenaga. 
Tanggungjawab ini mesti dilakukan sebagai tanda setia dan petuanan mereka 
kepada Pengiran-Pengiran (kerabat dekat Diraja) dan Sultan. Di sinilah 
pentingnya peranan yang dimainkan oleh ketua-ketua kaum yang bergelar 
Dato dan Orang Kaya di sungai-sungai feudal Brunei. Ketua-ketua kaum ini 
bertugas mengumpulkan dan mengutip barang-barang keperluan yang sesuai 
untuk dipersembahkan kepada tuan-tuan feudal (Pengiran-Pengiran) yang 
berkuasa di sungai-sungai itu. Untuk Sungai Kerajaan dan Sungai Kuripan 
semua hasil cukai dan upeti yang dikumpulkan menjadi milik Sultan dan Wazir-
Wazir baginda yang memegang kuasa ke atas Sungai Kuripan itu. Manakala 
Sungai Tulin pula menjadi menjadi milik peribadi pemegang Sungai Tulin 
itu. Sultan mempunyai sumber pendapatan yang lebih banyak  dibandingkan 
dengan kerabat baginda yang lain. 

Para pentadbir Melayu yang berada di Sungai Kuripan yang terdiri dari 
Datu Patinggi, Datu Bandar dan Datuk Temenggong adalah bertanggungjawab 
secara langsung kepada Sultan dalam menyediakan segala keperluan baginda. 
Sebagai pentadbir Melayu, Datu-Datu ini juga menikmati kesenangan dari 
kedudukan mereka. Disebabkan semua ketua puak di Sungai Kuripan berada 
di bawah pentadbiran Datu-Datu ini. Sumber pendapatan mereka sangat 
bergantung kepada sumbangan penduduk peribumi yang menjadi hamba 
Kuripan. Atas kebijaksanaan Datu-Datu ini, seluruh penduduk peribumi 
yang terdiri daripada kaum Dayak di Sungai Kuripan boleh digunakan untuk 
kepentingan Sultan terutama sekali untuk menjana pendapatan, pemajuan 
ekonomi dan kerahan tenaga buruh. Situasi seperti ini tidak berlaku di Sungai 
Tulin. Kerana pemilik sungai-sungai Tulin berurus secara langsung dengan 
ketua-ketua kaum (ketua puak) yang menetap di sungai itu untuk memungut 
cukai, upeti dan sewa. Meskipun demikian, seluruh penduduk Brunei yang 
tinggal di Sungai Kerajaan, Sungai Kuripan dan Sungai Tulin mempunyai 

tanggungjawab yang sama kepada tuan-tuan feudal (Pengiran-Pengiran) 
mereka. Mereka diwajibkan membayar cukai kepala, menyediakan barang-
barang keperluan untuk tuan-tuan feudal mereka sebagai upeti tahunan atau 
upeti pertolongan di masa-masa tertentu bila diperlukan. 

Pemberian upeti tidak hanya berlaku di negeri-negeri sungai feudal 
yang berada di Borneo. Akan tetapi ia juga berlaku ke atas negeri-negeri yang 
berada di bawah naungan Brunei. Misalnya, di pulau Luzon pada abad ke-16 
M, penduduk di sana telah menghantar satu gantang emas setiap tahun kepada 
Brunei (Low, 1880 : 8). Sementara penduduk Sulu di Pilipina, menurut catatan 
Spanyol, ‘mereka telah menghantar mutiara,  Karamain dan lilin kepada Brunei 
sebagai tanda takluk kepada Brunei setiap tahun’. Akan tetapi penghantaran 
upeti ini hanya berlangsung sehingga abad ke-17. Apabila negeri-negeri ini 
merdeka dari Brunei’. Malah, sungai-sungai di bahagian barat laut Borneo 
yang menjadi negeri jajahan Brunei sehingga pertengahan abad ke-19, bukan 
sahaja dibebankan upeti, tetapi juga mereka diharuskan membayar cukai 
kepala dan tanggungjawab yang lain. Barang-barang yang dijadikan untuk 
membayar cukai kepala dan upeti bergantung kepada pendapatan negeri-
negeri tersebut. Menurut laporan F.R. Pedro Vello pada tahun 1685 M, telah 
menyebutkan bahawa penduduk di pesisiran yang menjadi negeri jajahan 
(feudal) Brunei diharuskan membeli barang-barang hutan daripada penduduk 
pedalamanuntuk dijadikan upeti kepada Sultan Brunei. Secara peribadi para 
pentadbir Melayu dan ketua-ketua kaum di Sungai-Sungai Kuripan juga 
mempersembahkan barang-barang lain mengikut status mereka. Persembahan 
itu dilakukan semasa mereka menghadap Sultan, atau menerima kedatangan 
utusan Sultan ke tempat mereka. Salah satu contoh, jika utusan Sultan datang 
ke Kalaka dan Saribas, Datu Patinggi akan menghadiahkan seorang budak 
hamba dan lilin. Datu Bandar menghadiahkan sepikul lilin yang sudah bertapis 
dan Menteri (Ketua Puak) menghadiahkan setengah pikul lilin. Meskipun 
persembahana tersebut berupa upeti peribadi, akan tetapi barang-barang 
tersebut merupakan datangnya dari orang-orang yang berada di bawah jagaan 
mereka. Menurut catatan “Silsilah Raja-Raja Brunei” yang menyenaraikan 
nama barang-barang yang dijadikan upeti tahunan Sungai Kuripan Brunei di 
barat laut Borneo. 

Negeri Barang-Barang
Saribas Dua buah perahu
Kalaka Dua buah perahu

Sarawak Sebuah perahu dan 800 pasu padi
Sadong Sebuah perahu dan 200 pasu padi

Sabangan Sebuah perahu dan 200 pasu padi
Melanau Emas

Oya Emas
Rajang Emas
Mukah Sago (sagu)

Batang Lupar Tiga bahara kapas (1200 paun)
Skrang Satu bahara kapas (400 paun)

Sebuyau 600 pasu padi
Sumber : Sweeney (1968 : 25).

Tanggungjawab yang sama juga dilakukan oleh ketua-ketua puak 
di Sungai-Sungai Tulin. Akan tetapi persembahan upeti mereka langsung 
diberikan kepada Pengiran-Pengiran (tuan-tuan feudal) mereka dan tidak 
diberikan kepada Sultan. Kecuali sungai-sungai Tulin yang menjadi milik 
peribadi Sultan. Upeti lazimnya diberikan semasa utusan atau wakil 
pemilik Tulin itu datang memungut cukai kepala di sungai-sungai itu. 
Bagi menyambut kedatangan mereka, penduduk di sungai-sungai Tulin itu 
terus mempersembahkan upeti itu. Pada masa ini, upeti tersebut seringkali 
disebut sebagai “Cukai Batis”. Cukai batis adalah suatu cukai sebagai tanda 
penghormatan atas ketibaan rombongan tersebut. Semasa rombongan atau 
utusan itu pulang, sekali lagi penduduk mempersembahkan upeti dengan 
jumlah yang sama. Upeti ini lazimnya disebut sebagai cukai “Bungkar 
Sauh”. Ini bermakna, seluruh penduduk di Sungai Feudal Brunei terpaksa 
mempersembahkan upeti sebanyak dua kali. Di samping memberi cukai kepala 
kepada tuan-tuan feudal dalam satu masa. Fakta ini selari dengan pernyataan 
Ivor H.N. Evans mengenai upeti penduduk di sungai-sungai Mengkabong, 
Inanam, Menggatal, Tuaran dan Sulaman yang terletak di bahagian utara 
Borneo dengan mengatakan bahawa penduduk di situ terpaksa harus memberi 
sebanyak dua pikul tembaga kepada Sultan bila wakil Sultan berangkat pulang. 
Sekali lagi Evans Ivor, dalam Among Primitive mengatakan : 

“Duit buis ialah sejenis cukai kepala yang dibayar dan sebagai 
tambahan, apabila perahu yang membawa wakil sultan menurunkan sauh, 
penduduk kampung tersebut mesti menyembahkan dua pikul tembaga dan 
jumlah yang sama apabila wakil tersebut bertolak semula”. 

Fakta ini membuktikan bahawa penduduk di beberapa sungai feudal 
bukan sekadar membayar cukai kepala kepada Pengiran-Pengiran Brunei atau 
Sultan yang berkuasa di sungai-sungai. Akan tetapi kedatangan pemungut cukai 
itu harus disambut dengan mempersembahkan upeti sebagai tanda petuanan 
mereka kepada Brunei. Sementara itu pembayaran cukai kepala telah menjadi 
tanggungjawab yang mesti dijalankan oleh setiap penduduk yang berada di 
bawah pemerintahan Brunei. Hanya orang Melayu yang tinggal di bahagian 
Bandar (Kampung Air) dikecualikan tidak membayar cukai kepala. Merujuk 
laporan Treacher pada tahun 1880, kadar cukai kepala yang diberikan setiap 

lelaki yang telah berkahwin sebesar $2.00 dan lelai yang belum berkahwin 
$1.00. Kadar ini boleh berubah mengikut keperluan tuan-tuan feudal itu. 
Tuan-tuan feudal (Pengiran-Pengiran) ini juga berkuasa mengenakan pelbagai 
bentuk cukai lain pada bila-bila masa bila dipandang perlu untuk menambah 
pendapatan mereka. 

Pendapatan ekonomi Brunei yang terlalu bergantung dengan negeri-
negeri feudal telah menimbulkan bebenan yang berat kepada penduduk di 
sungai-sungai. Mereka terpaksa menampung segala keperluan Sultan dan 
keluarga baginda dalam semua hal. Sehingga pelbagai bentuk cukai terpaksa 
harus dipikul oleh hamba-hamba feudal mereka. Selain cukai kepala, cukai 
basuh batis dan cukai bungkar sauh yang dibayar setahun sekali. Pada 
masa yang sama mereka juga dibebankan dengan cukai “pertolongan” pada 
masa-masa tertentu. Cukai pertolongan diperlukan semasa tuan-tuan feudal 
(Pengiran-Pengiran) mereka mengadakan majlis perkahwinan, kematian dan 
membangun istana. Hamba-hamba feudal ini terpaksa diharuskan menyumbang 
segala keperluan bagi menjayakan suatu majlis dan pembinaan. Apabila 
Sultan membangun istana, semua pihak mesti terlibat secara langsung dalam 
pekerjaan, termasuk para Wazir dan Cheteria Sultan. Tetapi bagi keperluan 
sumber pembinaan, ketua-ketua di Sungai-Sungai Kuripan dimestikan 
mendapatkan barang-barang keperluan dari penduduk yang berada di bawah 
jagaan Menteri tersebut. Referensi ini telah dinyatakan dalam “Silsilah Raja-
Raja Brunei”, bahawa para Menteri Kedayan, Sadong, Subangan, Sarawak, 
Kalaka, Saribas dan Tutong telah membantu menyediakan pelbagai keperluan 
dan kelengkapan bagi pembinaan Istana Sultan. Misalnya, Menteri Kedayan, 
Menteri Sabangan dan Menteri Sadong diberi tanggungjawab membuat 
gedung. Menteri Sarawak membuat Lapau, dan Menteri Tutong menyediakan 
perahu kenaikan Sultan. Semua pekerjaan Menteri-Menteri (ketua-ketua puak) 
ini dibantu oleh orang-orang yang berada di bawah jagaan mereka. Khususnya 
penduduk Murud dan Bisayah yang tinggal berhampiran dengan Kerajaan 
Pusat mereka dijadikan sebagai buruh binaan. Sepertimana dinyatakan dalam 
“Silsilah Raja-Raja Brunei” bahawa ‘berbuat kota, sakai sepenampang arah 
ke laut, dan Bisayah mengurap sepenampang arah ke darat dan Bisayah 
Duwau dan Bisayah Limbang dan Bisayah Betayang sepenampang arah ke 
Sabah’. 

Keterangan ini membuktikan betapa pentingnya peranan hamba-hamba 
feudal itu dalam semua bidang pekerjaan yang membabitkan Sultan dan tuan-
tuan feudal (Pengiran-Pengiran). Orang-orang Bisayah yang tinggal berdekatan 
dengan kerajaan pusat di sungai-sungai Mengurap, Duwau, Limbang, dan 
Betayang dan Puak Murud (Sakai) digunakan oleh Sultan untuk membina kota 
Istana berdasarkan kefakaran masing-masing. Pembinaan bangunan Istana dan 
rumah-rumah kediaman para Pengiran, Cheteria memerlukan tenaga pekerja 

yang ramai. Seseorang hamba tidak sebatas digunakan sebagai tenaga kerja 
percuma. Malah penggunaan tenaga secara percuma ini juga dimanfaatkan 
oleh golongan bangsawan dan saudagar Melayu lain. 

Sumber pendapatan Sultan dan kerabat dekat Diraja diperoleh dari hasil 
sewa, pajak yang dikenakan ke atas hamba-hamba mereka yang melakukan 
pekerjaan sebagai petani dan nelayan. Jacob (1876) dalam The Raja of 
Sarawak…”melaporkan kaum nelayan yang menangkap ikan di perairan 
Brunei terpaksa membayar sebanyak sepikul lada hitam setiap tahun kepada 
Sultan”. Dengan kata lain, seluruh kegiatan ekonomi yang mereka lakukan 
dikenakan bayaran dalam bentuk sewa atau cukai kepada Sultan atau tuan-tuan 
feudal mereka. Pada masa yang sama, ketua-ketua puak di Sungai Tulin dan 
Sungai Kuripan Brunei diberi hak untuk memajak suatu kawasan tanah yang 
mereka ingin usahakan untuk bertani. Dengan pemberian hak pajak kepada 
ketua-ketua puak itu bermakna pemilik sungai-sungai feudal itu telah memberi 
peluang kepada penduduk untuk membuka kawasan pertanian sendiri. Hasil-
hasil pertanian ini bagi memenuhi keperluan orang-orang Melayu, di samping 
untuk keperluan penduduk-penduduk itu. Dengan memajak kepada penduduk-
penduduk, pemilik sungai-sungai juga mendapat hasil bayaran sewa tanah dan 
mendapatkan hasil-hasil pertanian yang diusahakan oleh penduduk peribumi 
dengan harga yang murah. Di samping itu, pemberian hak pajak juga diberikan 
kepada orang China di kawasan perlombongan. Situasi ini menggambarkan 
bahawa pemilik-pemilik sungai feudal itu menggunakan segala kesempatan 
yang ada ke atas penduduk peribumi bagi menambah sumber ekonomi mereka.

Pada zaman pentadbiran tradisional Brunei, penduduk peribumi di 
sungai-sungai  feudal Brunei mempunyai peranan yang besar bagi ekonomi 
Sultan  dan kerabat baginda. Dengan wujudnya pelbagai jenis cukai, upeti, 
sewa dan pajak yang dikenakan ke atas penduduk peribumi itu memperlihatkan 
betapa kuatnya kebergantungan Brunei terhadap mereka bagi menyara hidup 
Sultan dan kaum kerabat baginda. Kebergantungan ekonomi ini mendorong 
pada pengawalan politik yang lebih ketat ke atas hamba-hamba peribumi itu. 
Di sinilah peranan yang dipertanggungjawabkan kepada pentadbir-pentadbir 
Melayu dan ketua-ketua puak di sungai-sungai feudal Brunei. Peranan 
mereka tidak sekadar untuk mengutif cukai-cukai, tetapi lebih penting lagi 
ialah menjadi perantaraan antara penduduk peribumi dengan pemilik-pemilik 
sungai feudal tersebut.  

Konsep Kerajaan, Kuripan dan Tulin
Keseluruhan sungai dan negeri-negeri di bawah penguasaan Brunei 
dibahagikan kepada tiga tiga kategori. Pertama, Kerajaan; kedua, Kuripan 
dan ketiga, Tulin. Selebihnya merupakan negeri takluk yang tidak termasuk 
dalam kategori pentadbiran feudal Brunei. Ketiga kategori ini merujuk kepada 



20   |  PERSPEKTIF SEJARAH DAN TAMADUN ISLAM DI BORNEO

hak terhadap sungai dan penduduk yang tinggal di sungai. Dari sini nantinya, 
timbul istilah Sungai Kerajaan dan Hamba Kerajaan, Sungai Kuripan dan 
Hamba Kuripan, Sungai Tulin dan Hamba Tulin. 

Seseorang hamba itu tetap menjadi milik penguasa di sungai-sungai itu 
walaupun mereka pindah ke sungai lain. Konsep hamba di sini ialah setiap 
tubuh badan seseorang. Misalnya, penduduk yang tinggal di Sungai Tutong 
dengan sendirinya menjadi hamba Pengiran Di-Gadong. Apabila penduduk-
penduduk di kawasan sungai ini berpindah ke tempat lain mereka tetap 
menjadi hamba Pengiran Di-Gadong. Oleh itu, kepentingan terhadap manusia 
sebagai sumber ekonomi dan kuasa melebihi kepentingan terhadap sungai itu 
sendiri. Kepentingan terhadap sungai-sungai  hanya dilihat sebagai salah satu 
strategi politik. Untuk pengawalan tenaga manusia yang tinggal di sungai-
sungai itu. Disebabkan sungai-sungai itu merupakan tempat tinggal dan alat 
perhubungan puak-puak peribumi di kawasan pedalaman.

Dalam perjalanan sejarah, negeri dan sungai-sungai merupakan suatu 
yang sangat penting bagi pembentukan Empayar Brunei sebagai sebuah 
Kerajaan. Kerajaan dan Sungai Kerajaan merupakan suatu tempat yang sangat 
signifikan kepada Sultan. Kedudukan sungai-sungai yang menjadi Sungai 
Kerajaan berada berhampiran dengan istana Sultan. Pentadbiran Brunei telah 
menamakan Sungai Brunei, Sungai Temburong dan Muara Damit termasuk 
dalam kategori Sungai Kerajaan. Kedudukan sungai-sungai ini berdekatan 
dengan pusat pemerintahan Sultan bagi mendapatkan segala keperluan dengan 
segera. Misalnya, untuk mendapatkan kerahan tenaga manusia dan keperluan 
harian seperti pakaian, perhiasan dan makanan. Oleh itu, penduduk-penduduk 
yang tinggal di Sungai Kerajaan ini memiliki pelbagai kefakaran seperti 
tukang besi, tukang tenun, tukang emas, fakar dalam bidang keagamaan, 
pendekar dan sebagainya. Semua ini bagi memudahkan Sultan dalam pelbagai 
keperluan.

Di Sungai Brunei misalnya, kampung-kampung yang dibina penduduk 
di sini berdasarkan kemahiran mereka. Di sini terdapat kampung Pandai Besi, 
sebab kampung  merujuk kepada penduduk-penduduk yang mempunyai 
kefakaran dalam pertukangan besi seperti membuat senjata, keris dan 
sebagainya. Kampung Sungai Si Amas, adalah merujuk kepada penduduknya 
yang ahli dalam pertukangan emas. Kampung Sungai Kedayan, adalah 
merujuk kepada penduduknya yang bijak dalam pembuatan tenunan kain dan 
perak.  Di Sungai Brunei ini juga Kampung Burong Pingai dan Kampung 
Lurong Sikuna yang merujuk kepada kefakaran bidang agama seperti menjadi 
Imam, Khatib dan Bilal. Dari darah mereka ini lahirlah ulama-ulama di 
Brunei. Golongan aristocrat Brunei kebanyakan berasal dari Kampung 
Sungai Kedayan. Sedangkan para panglima Sultan dan pahlawan berasal dari 
Kampung Saba. Keistimewaan yang terdapat di Sungai Kerajaan ini hanya 

boleh dinikmati oleh Sultan yang sedang memegang tahta kekuasaan. Apabila 
Sultan telah turun tahta, maka hak itu akan berpindah kepada Sultan yang baru 
(Horton, 1987 : 3).

Konsep Kuripan, dinikmati oleh Wazir Sultan. Para Wazir Sultan ini 
mendapat hak dan keistimewaan yang sama seperti Sultan dalam hal untuk 
mendapatkan penguasaan ke atas sungai-sungai tertentu sebagai sumber 
ekonomi mereka. Sungai-sungai di bawah penguasaan Wazir Sultan ini 
dinamakan sebagai “Kuripan”. Setiap Wazir Sultan mempunyai “Kuripan” 
masing-masing. Misalnya, Sungai Baram, Sungai Sabah dan Sungai Sarawak 
adalah menjadi Kuripan kepada Pengiran Di-Gadong. Sungai Limbang adalah 
menjadi Kuripan kepada Pengiran Temenggong (Sweeney, 1968 : 41). Menurut 
Silsilah Raja-Raja Brunei juga melaporkan Pengiran Bendahara mempunyai 
kuasa Kuripan ke atas Sungai Belait dan Miri. Di Sungai Kuripan inilah para 
Wazir memperoleh sumber pendapatannya seperti kuasa mengambil cukai, 
monopoli perdagangan dan tenaga manusia. Kebanyakan sungai-sungai yang 
menjadi Sungai Kuripan terletak di bahagian pantai barat laut Borneo. Dari 
segi politik, status Sungai Kuripan adalah di bawah kuasa Sultan. Ia tidak 
boleh dipindah milik dan diwariskan. Jika seseorang Bendahara itu wafat, 
Sungai Kuripan akan berpindah tangan kepada Bendahara yang baru. Tetapi 
sementara menunggu Bendahara baru belum dilantik, maka Sungai Kuripan 
itu tetap menjadi milik Sultan. Sultan berhak sepenuhnya terhadap Sungai 
Kuripan itu sepanjang baginda memegang tahta kekuasaan. Sebagai contoh, 
ketika Pengiran Di-Gadong wafat pada akhir abad ke-19 dan tidak ada seorang 
pun kerabat Sultan yang layak menggantikan jawatan itu. Maka Sungai Kuripan 
di Sungai Tutong dikembalikan kepada Sultan. Begitu juga tatkala Pengiran 
Temenggong Anak Hashim naik tahta pada tahun 1885 M, semua haknya ke 
atas Sungai Limbang seharusnya berpindah kepada Pengiran Temenggong 
yang baru, kerana sungai itu ialah Sungai Kuripan Pengiran Temenggong. 
Akan tetapi disebabkan jawatan itu belum diisi, maka Sultan Hashim masih 
berhak ke atas Sungai Kuripan itu atas nama jawatannya sebagai Sultan 
(Horton, 1987 : 41). Dengan kata lain, penguasaan para Wazir ke atas sesebuah 
Sungai Kuripan itu adalah berdasarkan jawatan yang diberikan kepadanya dan 
Sultan masih mempunyai kuasa ke atas sungai-sungai. 

Wazir-Wazir Sultan yang berkuasa di Sungai Kuripan juga diwajibkan 
memberi sumbangan ekonomi kepada Sultan. Sumbangan itu diberikan semasa 
adanya majlis-majlis keramaian dan majlis-majlis rasmi di istana, termasuklah 
perkawinan dan kewafatan. Selain itu, Sultan berhak mendapatkan cukai 
atau persembahan dari penduduk yang tinggal di Sungai Kuripan semasa 
baginda berangkat ke tempat tersebut. Sebagaimana dilaporkan dalam Silsilah 
Raja-Raja Brunei adalah ‘Dan jikalau Duli Yang Di Pertuan berangkat 
bermain-main melihat takluk rantau sebelah ke tanah hulu, maka semuanya 



22   |  PERSPEKTIF SEJARAH DAN TAMADUN ISLAM DI BORNEO

berpersembah segala Manteri itu atas sekuasanya…’
Konsep Sungai Tulin, berlainan dengan Sungai Kuripan. Pemilik 

Sungai Tulin tidak terikat dan bebas daripada tanggungjawab terhadap 
Sultan. Merujuk Haji Abd. Karim Haji Abd. Rahman (2008) ‘Sungai Tulin 
ialah sungai yang menjadi milik peribadi dan tidak mempunyai hubungan  
langsung dengan jawatan atau kedudukan dalam birokrasi kesultanan. Semua 
keluarga Diraja Brunei mempunyai Sungai Tulin. Sungai Tulin mempunyai 
status separuh merdeka daripada campur tangan Sultan dan semua hasil 
yang diperolehi di Sungai Tulin menjadi hak mutlak pemiliknya tanpa perlu 
membayar cukai dan persembahan kepada Sultan. Pemilik-pemilik Tulin 
juga bebas mewariskan Sungai Tulin kepada ahli waris mereka. Kuasa Sultan 
hanya berlaku pada Sungai Tulin baginda. Penguasaan itu bukan atas nama 
jawatan baginda sebagai Sultan, tetapi atas nama peribadi’. 

Sebahagian besar Sungai Tulin terletak di kawasan utara dan timur laut 
Borneo. Kawasan ini oleh penduduk Brunei dikenali sebagai kuala Brunei. 
Kuala-kuala sungai di bahagian laut Borneo ini berhadapan langsung dengan 
laut Sulu dan laut Makasar, kepulauan Pilipina dan pulau-pulau Maluku. Di 
kawasan ini sangat kaya dengan hasil laut berupa mutiara dan teripang. Struktur 
tanah di bahagian timur laut Borneo lebih rendah, oleh itu kebanyakannya 
dipenuhi dengan paya dan rawa. Walau bagaimanapun, pengambilan Sungai 
Tulin dan Sungai Kuripan tidak semata-mata berdasarkan faktor geografi. 
Kerana, terdapat juga pemilihan Sungai Tulin dan Sungai Kuripan yang 
berada di tempat yang sama. Seperti di Sungai Belait di bahagian kuala sungai 
menjadi Tulin kepada Pengiran Pamancha. Di bahagian hulunya menjadi 
Kuripan kepada Pengiran Bendahara. Begitu juga di sepanjang Sungai Tutong 
terdapat beberapa Sungai Tulin. Manakala di bahagian kuala sungai itu 
menjadi Sungai Kuripan Pengiran Di-Gadong (Horton, 1987).

Dari segi jumlah, Sungai Tulin lebih banyak dibandingkan dengan 
Sungai Kuripan. Disebabkan setiap kaum keluarga Sultan mempunyai satu 
buah Sungai Tulin. Khususnya Sungai Kuripan yang berhampiran dengan 
Kerajaan pusat. Sungai Tulin atau Sungai Kuripan tidak semestinya berada 
di kuala sungai. Boleh juga sungai-sungai ini berada di tempat-tempat yang 
strategik dan ramai penduduk. Seperti sungai-sungai yang bertemu kuala 
(muara). Misalnya, Kampung Limau Manis yang terletak di hulu Sungai 
Brunei (Sungai Damuan) menjadi Sungai Tulin Pengiran Di-Gadong. Di 
Bukit Sawat yang terletak di bahagian hulu Sungai Belait menjadi Sungai 
Kuripan Pengiran Bendahara. Situasi ini hanya berlaku di tempat-tempat yang 
berhampiran dengan kerajaan pusat. Dan tidak disebutkan sebagai ‘Negeri’ 
seperti yang digunakan untuk kuala-kuala sungai. Apabila diteliti lebih dalam, 
pendapatan terbesar ekonomi keluarga Diraja Brunei adalah berada di Sungai 
Tulin. Ini kerana, di Sungai Tulin ini Para Pengiran (keluarga Diraja Brunei) 

boleh mendapatkan pendapatan yang lebih besar dengan mengenakan cukai 
sepenuhnya kepada penduduk peribumi yang tinggal di pesisiran sungai-sungai 
itu. Setiap kaum keluarga Diraja Brunei diharuskan memiliki Sungai Tulin 
sendiri sebagai sumber periuk nasi mereka. Sweeney (1968) mengisahkan 
‘semasa Sultan Muhammad Shah (Awang Alak Betatar) berjaya mendirikan 
sebuah Kerajaan di Sungai Brunei, baginda telah membahagikan kawasan di 
sekitar Teluk Brunei kepada saudara-saudara baginda sebagai milik peribadi 
mereka. Semasa Sultan Saiful Rijal bertahta (Sultan Brunei ke-7), baginda 
juga telah memberikan kepada puteri baginda Raja Dungu, Sungai Merudu, 
Banggi, Mampakul, Lawas, Bukua dan Membakut. Sungai-sungai ini akhirnya 
menjadi miliknya, yang kemudian diwarisi kepada keturunannya’.

Sejarah Brunei telah mencatat bahawa di antara keluarga Diraja Brunei 
yang masih mempunyai Sungai Tulin pada akhir abad ke-19 ialah Pengiran 
Jalaludin. Sungai Tulin milik Pengiran Jalaludin ini berada di Sungai Api-
Api, Pengalat, Menggatal, Kinarut, Napas dan Tambalang yang terletak di 
bahagian utara Borneo. Pengiran Abu Bakar, mempunyai Sungai Tulin di 
Sungai Lawas; Pengiran Siti Khadijah memiliki Sungai Tulin di Sungai Papar; 
Pengiran Muhammad Saleh mempunyai Sungai Tulin di Sungai Membakut; 
Pengiran Hasan memiliki Sungai Tulin yang terletak di Sungai Punang; dan 
Pengiran Tajudddin Hitam memiliki Sungai Tulin di Siang-Siang. Penulis 
pernah mengunjungi kesemua sungai-sungai Tulin ini semasa bertugas di 
Daerah Lawas pada 1993 – 1996 M. Semasa Sultan Hashim (Sultan Brunei 
ke-25) berkuasa pada tahun 1885 – 1906 M, baginda juga masih mempunyai 
sungai-sungai Tulin yang berada di Sungai Kimanis, Benoni, Inaman, Padas, 
Sipitang sehingga ke Trusan. Hak baginda ke atas sungai-sungai itu diperolehi 
sejak baginda menjadi Pengiran Temenggong. Berdasarkan jumlah Sungai 
Tulin yang dimiliki oleh Sultan Hashim, ditambah dengan Sungai Kerajaan dan 
Sungai Kuripan yang dikuasainya menunjukkan bahawa baginda mempunyai 
sumber pendapatan yang lebih besar dibandingkan dengan keluarga baginda 
yang lain. Faktor ini bertujuan untuk mengukuhkan kedudukan baginda 
sebagai seorang Sultan yang berkuasa penuh. Kekuatan pengaruh seorang 
Sultan sangat berkaitrapat dengan kekuatan ekonominya. Ini berlainan dengan 
kaum keluarga baginda yang hanya bergantung kepada sumber pendapatan 
yang datang dari Sungai Kuripan dan Sungai Tulin. 

Di samping itu, Sultan juga mendapat tambahan pendapatan dari 
negeri-negeri yang takluk di bawah Brunei. Misalnya, negeri Sulu, Mindano, 
Luzon dan negeri-negeri yang terletak di bahagian barat dan selatan Borneo. 
Ketika Sultan Muhammad Hasan (Sultan Brunei yang ke-9) memerintah pada 
tahun 1582 – 1598 M. Raja Luzon telah mempersembahkan satu gantang 
emas setiap tahun kepada Brunei (Low, 1880 : 8). Namun sumbangan negeri-
negeri ini bersifat sementara. Disebabkan pada abad ke-16 sehingga abad ke-

17, semua negeri-negeri itu beransur-ansur merdeka dari Bruani. 
Dari segi pentadbiran, kedudukan Sungai Tulin dalam wilayah Empayar 

Brunei sangat longgar dengan Kerajaan pusat. Apabila dibandingkan dengan 
Sungai Kerajaan dan Sungai Kuripan. Kerana, dalam pemanfaatannya, Sungai 
Tulin terlepas dari ikatan-ikatan dan tanggungjawab terhadap ekonomi Sultan. 
Sebab itu, Sungai Tulin lebih banyak mendatangkan keuntungan peribadi 
kepada pemilik-pemiliknya. Ikatan yang wujud antara Kerajaan Pusat dengan 
Sungai Tulin adalah atas dasar keluarga. Disebabkan pemilik sungai-sungai 
Tulin itu terdiri dari kaum kerabat dekat keluarga Sultan. Berbeza dengan 
situasi Sungai Kuripan yang menjadi sumber kepada pendapatan Sultan dan 
Wazir yang berkuasa di situ. Ikatan mereka terjelma dengan peranan Sungai 
Kuripan sebagai salah satu penyumbang pertambahan ekonomi kepada Sultan 
dalam bentuk cukai, persembahan barangan dan kerahan tenaga manusia. 
Meskipun demikian, seorang Wazir mempunyai kebebasan menggunakan 
budi bicaranya di Sungai Kuripan tanpa perlu merujuk terlebih dahulu 
kepada Sultan. Keistimewaan ini disebabkan jawatannya sebagai seorang 
Wazir Sultan. Dia tetap memiliki kuasa walau di mana mereka itu berada. 
Sebagai contoh, seorang Wazir yang berjawatan Temenggung mempunyai 
kuasa penuh menjatuhkan hukum bunuh bagi pesalah di laut tanpa 
perlu merujuk kepada Sultan. Kuasa seperti ini selari dengan bidang kuasa 
Pengiran Temenggung di Laut. Sultan telah memberikan kuasa sepenuhnya 
kepada Wazir-Wazir baginda mengikut bidang kuasa masing-masing. Oleh 
itu, kedudukan Sungai Kuripan dilihat dari sudut kuasa Wazir-Wazir dalam 
pentadbiran Kerajaan. Situasi ini bagi menjamin pentadbiran di Sungai 
Kuripan mereka yang dipandang bebas dari campur tangan seorang Sultan. 

Keberadaan Sungai-Sungai Kerajaan, Sungai-Sungai Kuripan dan 
Sungai-Sungai Tulin dalam pentadbiran Empayar Brunei adalah untuk 
memudahkan pengawalan terhadap sumber-sumber pendapatan dan tenaga 
manusia di kawasan pedalaman. Dari segi pentadbiran, Sultan hanya 
bertanggungjawab terhadap Sungai-Sungai Kerajaan dan Sungai-Sungai 
Kuripan. Di samping Sungai Tulin baginda sendiri. Dalam kaitan ini, Sungai 
Tulin bebas dari pentadbiran Kerajaan pusat. Ini bertujuan untuk membantu 
ekonomi keluarga Diraja Brunei secara perseorangan. Dengan demikian 
dapat disimpulkan bahawa keseluruhan wilayah feudal Brunei dibahagikan 
kepada dua bahagian iaitu (1) Sungai Kerajaan dan Sungai Kuripan adalah 
berfungsi untuk menjana pertumbuhan dan pendapatan ekonomi Sultan dan 
emperiumnya, dan (2) Sungai Tulin adalah untuk menambah pendapatan 
ekonomi kaum keluarga Diraja Brunei. 


